
Гимадиева Гөлчәчәк Исмәгыйль кызы эше.
Тема: Туган ягым яшел бишек.
Максат:  Йөгерек уку күнекмәләрен камилләштерү. Дөньяга караш даирәләрен киңәйтү. Табигатьне сакларга, аңа карата мәрхәмәтле һәм игътибарлы булырга өйрәтү. Туган төбәгебезне ярату, аның белән горурлана белү хисләре тәрбияләү.

Дәрес материалы:  Гариф Галиев « Туган ил кайдан башлана?».

Җиһазлау:  табигать турында рәсемнәр, китаплар.

Дәрес барышы.

I. Дәрескә әзерлек.

II. Өй эшен тикшерү.

Г. Тукай « Туган авыл» шигырен сәнгатьле уку.

   III.   Туган ил турында кереш әңгәмә.

1) – Балалар, сез туган ил дигән төшенчәне ничек аңлыйсыз?

- Әйтегез әле, туган ил кайдан башлана?

      2) – Дөрес балалар. Туган ил ул-туган өй, туган мәктәп, туган авыл, син беренче тәпи басып атлап киткән җир ул. Менә шуннан башлана туган ил.

            Менә сезгә үз әти-әниегез, туганнарыгыз кадерлеме? 

           Шулай булгач, үзебезнең туган илебез, җиребез дә кадерле. Чөнки без шунда туган, безнең әти-әниләребез, әби-бабаларыбыз шунда туган. 

          Шуңа күрә без балалар, туган җирнең ышанычлы уллары, кызлары булып үсәргә тиеш. Туган илнең, туган җирнең кадерен белеп, аңа кирәкле кешеләр булып үсегез.

          Туган ил турында бик күп җырлар җырлана,шигырьләр языла, әсәрләр иҗат ителә.

Рәссамнарыбыз туган җирнең гүзәллеген картиналарга төшерәләр. Менә сезнең алдыгызда шул әсәрләрнең кайберләре.

            ( Китап күргәзмәсе белән танышу)  

3) Туган ил турында бик күп  мәкальләр иҗат ителгән. Аларның кайберләрен укып китик: 

- Үз илем – алтын бишек.

- Туган илдән аерылган-канаты каерылган.

- Ватанны саклау-изге бурыч.

-Ә хәзер үзегез әзерләп килгән мәкальләрне укыйк.

Физкультминут.

4) – Бүгенге  дәреснең эпиграфы итеп Зәкия Туфайлованың «Туган ил» шигырен алыйк:

                         -Туган ил ул-алтын арышлар,

                          Туган ил  ул – зифа камышлар.

                          Туган ил ул – иркен болыннар,

                          Болыннарда – нәни колыннар.

                          Туган ил ул – зәңгәр диңгезләр,

                          Туган туфрак, үскән нигезләр.

                          Туган илдә- барыбыз бер туган,

                          Бик кадерле бездә ул шуңа

                          Туган ил ул була бер генә,

                          Туган илнең кадерен бел генә.

III. Яңа тема өстендә эшләү.
1) – Без бүген туган ил турында укуыбызны дәвам иттерәбез. Безнең бүгенге дәрес материалы Гариф Галиевнең « Туган ил кайдан башлана?» дигән әсәре.

2) Г. Галиев белән кыскача таныштыру.
Гариф Закир улы Галиев 1903 елның 10 маенда Азнакай районы Урманай авылында туган. Башта мәдрәсәдә укыган, аннан соң укуын семинарийда дәвам иткән.

Аның әсәрләре: «Борчаклар борчылалар», «Мин авылны яратам», « Авыл хикәяләре». Әсәрләренең төп темасы: авыл, туган як, анда булган вакыйгалар, аның үткәне һәм бүгенгесе.

Г.Галиев 1985 елның 22 мартында Казанда вафат була.

   3)  Текст өстендә эшләү. Сүзлек дәфтәрләрендә эшләү.

      а) – Текстны укырга тотынганчы сүзлек өстендә эшлик.

                 Әдип-язучы,шагыйрь.

                 Ел фасылы-ел вакыты.

             Табигатьтә хәзер кайсы ел фасылы? Ә шулай да бүген без җәй турында да сөйләшик әле.

     б) Текстны уку (укытучы)

         - Ә хәзер игътибар белән текстның эчтәлеген тыңлап торыгыз.Сорауларга җавап бирергә әзерләнегез.

     в) Сорауларга җавап бирү.

        -Бу текстны укыганда сезнең күз алдыгызга нәрсәләр килде?

        - Әсәрдә туган җирнең гүзәллеге ничек сурәтләнә? Язучы аларны нәрсәләрдә күрә? Туган ил нәрсәләрдән башлана? 

г) Текстны эчтән уку.

д) Тексттан өзекләр, сүзләр сайлап уку. 

        - Әсәрдән табигатьнең матурлыгы сурәтләнгән җөмләләрне сайлап укыгыз.

       - Әсәрдә нинди музыка кораллары турында искә алынган?

      - Нинди кошлар? 

      - Нинди куаклар?

   Шул урынны табып укып күрсәтегез.

     - Менә шушы бар матурлыкны без күрә, җаныбыз белән тоя белергә өйрәнергә тиешбез. Шушы табигатьнең гүзәллеген сакларга бурычлыбыз.

 е) Текстны бер-бер артлы уку.
V. Өйгә эш. 

                 Текстны йөгерек, сәнгатьле итеп укырга өйрәнергә.

VI. Йомгаклау өлеше.

      1 укучы: Туган илкәй…

                      Иң аһәңле язгы исем, 

                     Сизәм анда болыннарның татлы исен, 

                     Ишетәм анда яфракларның серле шавын,

                     Тау астында салкын чишмә чылтыравын.

     2 укучы: Туган илкәй…

                     Бу исемдә язгы таңнар…

                     Бу исемдә җанга татлы моң бар.

                     Бу исемдә киләчәгем, бәхетем минем.

                     Мәңге яшә, мәңге балкы, Туган илем! 

    Укытучы: Читтә йөргән чакта сагындырып

                      Керер өчен төнлә төшемә,

                      Зәңгәр таңлы, биек аяз күкле, 

                      Туган җире кирәк кешегә.

                      Йөри-йөри күңел тупаслана,

                      Тузан кунса яшьлек хисенә, 

                      Бер сафланып килер өчен тагын

                      Туган ягы кирәк кешегә.

                      Яшәр өчен бетмәс көч алырга

                      Олысына һәм дә көченә.

                      Мәхәббәтле, ямьле, мәрхәмәтле

                      Туган ягы кирәк кешегә. 

Тема: « Өч кыз» әкияте.

Максат: Укучыларны « Өч кыз» әкияте белән таныштыру.

               Укучыларның сөйләм телен һәм йөгерек уку күнекмәләрен үстерү өстендә эшләүне дәвам итү. Сәнгатьле уку өстендә эшләү. Ата-аналарга мәрхәмәтлелек, ихтирамлылык хисен үстерү эшен дәвам иттерү.

Җиһазлау. Әкиятнең эчтәлеге буенча сюжетлы рәсемнәр, киндер үсемлегенең рәсеме (гербарий).

Дәрес барышы.

I.  Оештыру.

II. Яңа тема.

1. Кереш әңгәмә. (әкият жанры турында, үзенчәлеге турында искә төшереп китү, ана турында, шәфкатьлелек турында мәкальләр алырга, шушы мәкальне балаларга тәкъдим итеп әңгәмә корырга, укучыларның үзләре өйрәнгән шигырьләрен тыңларга мөмкин)

2. Әсәр белән таныштыру. ( 1 класста булганлыктан укытучы үзе укый, я сөйли. Сөйләгән вакытта әкият эчтәлегендәге образларны сүрәтләгән предметлы рәсемнәр кулланырга мөмкин. Таныштырыр алдыннан сорау куябыз:

- Әсәрнең эчтәлегендә очраган кызлар сезгә ошадымы? Ни өчен? Кайсысы ошады, һәм ни өчен?

Әсәр белән таныштырыла һәм соңыннан куелган сорауга җавап бирәләр.

3. Укыганны зиһенгә алуны тикшерү:

а/ сорауга җавап бирү.

б/ сүзләрне аңлату: борын-борын заманда, сылу, җиз ләгән, гөберле бака, ярминкә, киндер, әверелгән, игелек.

4. Әсәр белән икенче кат танышу. (әкиятне бүлекләргә бүлү, чылбырлап укыту.)

5.Әсәргә анализ.

а/ бу әкияттә сүз нәрсә турында бара?

б/ әсәрнең башында кызлар белән танышабыз. Алар нинди? (Шул юлларны сайлап уку).

в/ Ни өчен әни көне-төне   эшләгән? (шул юлларны табып уку)

г/ Тамаклары тук, өсләре бөтен дигән сүзләрне ничек аңлыйсыз?

д/ Кызлар нинди булып үсеп җиткәннәр? (шул юлларны табып уку)

е/ Нинди кызларны уңган кызлар дибез? Кызларның әниләренең дусты кем? Тиен нинди дус?

ж/ Ни өчен тиен олы кызга ачуланган һәм ул аңа нәрсә әйткән?

з/ Ни өчен уртанчы кыз әнисе янына бармый?

и/ Сез өченче кыз турында нәрсә әйтә аласыз? Ни өчен аңа тиен матур теләкләр тели? ( Шул юлларны сәнгатьле укып бирү).

к/ Ни өчен кешеләр кече кызны яраталар? Кешеләр яратсын өчен нинди булырга кирәк?

6. Әсәргә план төзү.

7. Эчтәлеген сөйләтү.

8. Рольләргә бүлеп уку

9. Сүрәтләү чаралары өстендә эшләү.

10.  Гомумиләштерү.

Әти-әниләр турында нинди әсәрләр укыдыгыз? ( Алда үткән әсәрләрне искә төшерү). Мәсәлән М.Гафуриның «Ата-ана» шигырен искә төшерү:

   Минем бар әткәм-әнкәм,

   Мин шуңа чып-чын бәхетлемен,

   Аларга мин бурычлымын,

   Ничек үтәргә белмимен.

Укучылар бу шигырь юллары сезне нинди булырга өнди? Ни өчен без аларга бурычлы соң? Ә менә бу бурычны әкияттәге өч кызның кайсысы аңлый, ул әнисе каршындагы бурычны ничек үти? (  1-2 мәкаль алырга мөмкин).

III.  Йомгаклау.

 Укучылар, без бүген сезнең белән нинди әсәр белән таныштык?. Ул әсәр ничек дип атала? (әкият). Без аның әкият икәнлеген ничек итеп беләбез.

Без бу әсәр белән танышу барышында нинди яңа сүзләр белән таныштык?

IV. Өй эше бирү.
